
శ్రీ దేవీ భాగవతము







 
   

    

    నుపరిగతిం జరించుచు మహోజ్వలుఁడై కడు ధర్మశాలియై  

    కృపణుఁడుగాక వర్తిలుచుఁ గీర్తివహించె ధరాతలంబునన్.8  



ఆ.వె. అతని భార్య గిరిక యా సుందరికి నేగు | రాత్మజులు జనించి రతనివలన

    మహిని వేఱువేఱు మాగాణములకును | పతులఁ జేసె దనదు సుతుల నతఁడు.
9  



క. గిరిక ఋతుస్నాతయగుచు | వరునకుఁ దన వలపుఁ దెలిపి వర్తిల నపుడే

   నరపతినిఁ బెతరులుం గో | రిరి మృగముల బట్టి సంహరింపు మటంచున్.
10  



ఆ.వె. ఇంతిమాటకేమి సంతోషమందింతుఁ | బితల ననుచు నంత వేటకేగెఁ

   జిత్తమెల్ల గిరిక చిన్నారి వగలపై | బత్తి పెతరులందుఁ బట్టి యతఁడు.
11  



ఆ.వె. ఎంత యడచుకొనిన నింతిమీదిఁ వలపు | గంతులిడుచు వచ్చి గొంతు బట్టి

   పంతమెఁసగ  భూమికాంతుని రేతస్సు | వింతమీఱఁ గ్రింద విడువఁజేసె.
12  



సీ. అంతట రాజన్యుఁ డావీర్యమును జూచి యిది  వృథాభూతమై యిచటఁ బడియె  

    నయ్యయో ప్రేయసి కంపిన బాగంచు మదినెంచి మఱ్ఱాకు మడఁచి కుట్టి 

    యందుంచి వెంటనే యచటఁ దాఁ  గాంచిన డేగను బిల్చి యో డేగ నీవు 

    వేగమ చని నాదు వెలదికి  నిది యిమ్మటంచు దెల్పిన  డేగ యమ్మహీశు  



తే.గీ. వచనమును విని పుట్టికను పట్టి ముక్కు | నందు గట్టిగ బొసగించి యరుగుచుండ

    ఖగమొకటి దాకి పోరుచో  గమ్రవర్ణ | పుటిక  యమునానదిం గూలి  బుటుకుమనియె. 
13  



సీ. ఆవేళ నద్రికయను నొక్క యచ్చర యమునలో నొక్క ధరామరుండు 

    సంధ్యవార్వగజూచి స్మరబాణవిద్ధయై  జలకేళిలోనుండి సరగవచ్చి

    బ్రాహ్మణుపాదంబు బట్ట  నాతడు సూచి  కోపించి పోపొమ్ము కోమలాంగి 

    ఆడుచేపవు గమ్మటంచు శపించిన నట్లయి  నీరంబులందు నుండి 



తే.గీ. వసువు  వీర్యంబు మ్రింగి తావర్తిలంగ | బల్లెవాఁ డొక్కడా చేప బట్టి పొట్ట

   చింపినం బుట్టి రిరువురు  చిన్నబిడ్డ |లొకటి మగవాఁడు మఱియొక్క టువిదయయ్యె. 
14  



క. అది సూచి మత్స్యజీవియు | మది నాశ్చర్యంబు నొంది  మనుజేశున కి

   చ్చెదనంచు దాశనృపతికి | నెదుట నిడిన నతఁడు మెచ్చి యింటం బెనిచెన్.
15   



క. మగవానికి మత్స్యుండన | దగు నామమునిచ్చె వాఁడు ధర్మపరుండై 

   జగమున వసుతుల్యుండై , నెగడెను రాజగుచు సౌఖ్యనిరతి నతండున్.
16  



ఉ. ఆఁదట మత్స్యగంధియను నాఖ్యను గంధము చేత బూనె 

    మత్స్యోదరియంచు జన్మమున నొప్పె వసుండును గాళికాఖ్య సు 

    శ్రీదముగాఁగ వేగ జలజీవికి నిచ్చుట గాళిపేరు సం 

    సాదితమయ్యె నిట్లు నిరపాయతఁ గన్యయుఁ బెంపగాబడెన్.
17 

		 ఈ పేజీలో చివరి మార్పు 3 ఫిబ్రవరి 2022న 05:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

